Владимир Тукмаков бура донъяліс республиканскӧй сьӧмкудйысь челядьӧс видзанінъясын тырмытӧм местаяс серти юалӧм решитӧм вылӧ сетӧм сьӧм видзӧмсӧ 

Юралысьӧс вежысь — Коми Республикалӧн сьӧм овмӧсса министр ветліс Сыктывкарса школаӧдз велӧдан ӧткымын учреждениеӧ. Медшӧр могыс — видзӧдлыны, кыдзи пӧртсьӧ олӧмӧ «Йӧзӧс велӧдан да наука юкӧнын канму политика збыльмӧдан мераяс йылысь» Россия Федерацияса Президентлӧн 2012 во ода-кора тӧлысь 7 лунся 599 №-а Индӧд.

Медводз видзӧдліс «Кроха» челядьӧс асшӧр видзанін. Выль учреждение воссис 2012 воын юркарса Октябр шӧртуй вылын. Ӧні сэтчӧ ветлӧны 2,5 арлыдаӧдз 32 кага. Челядьӧс видзаніныс тырвыйӧ лӧсялӧ ӧнія корӧмъяслы. Сэні эм торъя спальня да неыджыд столӧвӧй. Группаса жыръяссӧ могмӧдӧма мебельӧн да ӧнія ворсан оборудованиеӧн. Челядьӧс сӧвмӧдан гӧгӧртассӧ лӧсьӧдӧма налысь интересъяссӧ тӧд вылӧ босьтӧмӧн да лӧсялӧ налӧн арлыд серти.

«Миян учреждениелӧн шӧр могъясыс — челядьӧс быд боксянь сӧвмӧдӧм, челядь котырын лӧсялӧм. Уджын медшӧр принципъяс — быд кага дорӧ торъя сибаланлун, велӧдны да сӧвмӧдны сійӧс бур психологическӧй условиеясын, восьтны кагалысь енбиалунсӧ», - висьталіс челядьӧс видзанінса веськӧдлысь Анастасия Бобрецова. Сійӧ пасйис, мый татшӧм тшупӧда челядьӧс видзанінсӧ восьтны отсалісны Коми Республикаса Веськӧдлан котыр да кар кытшса администрация. Коми Республикаса Веськӧдлан котыр сетіс асшӧр уджалысьлы грантӧн сьӧм отсӧг, муниципалитет - кӧртымӧ жыр. «Зэв тӧдчана сэтшӧмтор, кор гӧгӧрвоан, мый тэнӧ ошкӧны да тэныд отсалӧны», - аттьӧаліс Анастасия Бобрецова.

В. Тукмаков пасйис, мый челядьӧс асшӧр видзанін — дошкольникъяслы тырмытӧм местаяс кузя дефицит бырӧдан механизмъяс пиысь ӧти. «Миянлы любӧ, мый талун бизнес пырӧдчӧ татшӧм мытшӧдъяс бырӧдӧмӧ. Тшӧкыда унджык асшӧр уджалысьыс татшӧмсяма площадкаяс вылын лӧсьӧдӧны вузасянінъяс, мичмӧдчан салонъяс да мукӧд объект, мыйысь позьӧ босьтны ыджыдджык чӧжӧс. Но век жӧ, тайӧ бур инструмент мытшӧд решитӧмын, мый колӧ сӧвмӧдны ӧттшӧтш выль зданиеяс стрӧитӧмкӧд да муниципальнӧй объектъяс выльмӧдӧмкӧд», - пасйис Владимир Тукмаков.

 Юралысьӧс вежысь — дінмулӧн сьӧм овмӧсса министр нӧшта ветліс Улыс Човса 120 местаа челядьӧс видзанінӧ, кодӧс стрӧитісны республиканскӧй сьӧмкудлӧн да меставывса сьӧмкудлӧн сьӧм тшӧт весьтӧ. Ставнас стрӧитӧм вылӧ муніс 84 млн. шайт сьӧм. Объектсӧ пыртісны уджӧ колян во. Улыс Човйын челядьӧс выль видзанін стрӧитӧм вӧсна тайӧ районса став челядьлы кутіс тырмыны местаяс. Таысь кындзи, челядьӧс выль видзанін уджӧ пыртӧмыс могмӧдіс уджӧн 40 мортӧс, унджыкыс на пиысь олӧны Улыс Човйын. Пелькӧдӧм мутас, югыд, лӧсьыд группаса жыръяс, спорт да шылад залъяс, пищеблок да медицина вежӧс видзӧдлӧм бӧрын Владимир Тукмаков пасйис: «Любӧ гӧгӧрвоны, мый республикаса сьӧм видзӧма коланатор вылӧ!».
